
ᐃᐧᐣᑕᒪᑫᐃᐧᐣ ᐃᐦᐃᐁᐧ ᐅᐣᒋ ᑲᐊᓄᑲᐣᐠ & ᑲᐅᑭᒪᑲᐣᑕᒧᐊᐧᐨ
 

ᐃᐁᐧ ᓂᑲᓂᐡᑲᐃᐧᐣ ᐊᓄᑭᐃᐧᐣ ᐅᑐᐣᒋ ᓂᑲᓂ ᑲᓇᐊᐧᐸᐣᑕᓇᐊᐧ



ᐅᑭᒪᑲᓂ ᐊᐱᑕᒪᑫᐃᐧᐣ

ᐅᑭᒪᑲᐣ ᑕᐧᓂ ᒪᐧᕑᐃᐡ
ᐅᑭᒪᑲᐣ ᑎᓫᐅᕑᐃᐡ ᑲᑭᑲᒥᐠ
ᐅᑭᒪᑲᐣ ᓫᐅᕑᐁᐣ ᑭᕑᐁᐣ
ᐅᑭᒪᑲᐣ ᑭᕑᐃᐸᕑᐟ ᐳᓫ

ᐅᓇᔓᐁᐧᐃᐧᓂ ᕑᐅᐃᐧ ᔓᑲᕑᐦᐁᐟ
ᑲᔭᐡ ᐅᑭᒪᑲᐣ ᑭᕑᐃᐡ ᑲᑭᑲᒥᐠ

ᐅᑕᐱᐁᒪᑫ ᓴᓂ ᑲᐣᔭᐣ

ᐃᐁᐧ ᒪᓯᓂᐱᐦᐃᑲᐣ ᐅᒋ

ᐊᐧᐃᔦᑲᒪᐣᐠ ᐅᐡᑲᑎᓯᐃᐧ ᐅᒪᓯᓂᐱᐦᐃᑫ ᒣᒣᑫᐧ ᐊᐱᑕᐊᐧᑭᓯᐠ (ᒪᐧᕑᐃᓱ)
ᐅᑭ ᒪᓯᓂᐱᐦᐊᐣ ᓂᑲᓂᐡᑲᐃᐧᐣ ᐊᓄᑭᐃᐧᐣ ᒪᓯᓇᑭᓱᐣ ᒣᑲᐧᐨ ᑲᑭ
ᐱᐊᐊᐧᔑᔑᐃᐧᐨ ᐁᑭ ᐅᐣᑎᓇᐣᐠ ᑫᐃᔑᓇᑯᑐᐨ. 

“ᒣᑲᐧᐨ ᓂᐣ ᒥᓇ ᓂᑎᐯᐣᒋᑫᐃᐧᐣ ᑲᐊᐣᑕᐃᐧ ᒪᓂᓭᔭᐣᐠ, ᓂᑕᑕ ᑭᓂᐦᑕ
ᓂᑲᓂᐡᑲ ᐁᒥᑲᓇᑫᐨ, ᐊᒥᑕᐡ ᐃᐁᐧ ‘ᓂᑲᓂ ᒥᑲᓇᑫᐃᐧᐣ’
ᑲᐃᔑᓂᑲᑕᒪᐣ,” ᐃᑭᑐ ᒣᒣᑫᐧ, 16. 

“ᓂᑭᒋᓀᐣᑕᒥᐦᐃᑯᐣ ᐅᐁᐧ ᒪᓯᓂᐱᐦᐃᑲᐣ, ᐁᑲᐧ ᑕᐡ ᑲᔦ ᒪᐊᐧᐨ
ᐁᑭᒋᓀᐣᑕᑲᐧᐠ ᐊᓂᔑᓂᓂᐃᐧ ᐊᐊᐧᔑᔕᐠ ᒋᑭ ᑭᑫᐣᑕᒧᐊᐧᐸᐣ
ᐅᑕᓂᔑᓂᓂᐊᐧᑎᓯᐃᐧᓂᐊᐧ ᒥᓇ ᑲᔭᐡ ᑲᑭ ᐱᑐᑕᒧᐊᐧᐨ. ᓂᒥᓀᐧᐣᑕᐣ
ᑲᐃᐧᐣᒋᑫᒪᑲᐠ ᐊᓂᔑᓂᓂᐊᐧᐠ ᐁᐃᔑ ᐱᒋᓂᐡᑲᐊᐧᐨ ᓂᑲᐣ.”

ᐃᐁᐧ ᒪᓯᓂᐱᐦᐃᑲᐣ, ᐯᔑᑯᑎᐸᐦᐃᑲᐣ ᒣᒣᑫᐧ ᐁᑭ ᐱᒥᐦᑐᐨ ᒋᑭᔑᑐᐨ,
ᐃᒪ ᐯᐸᓄᐣᐠ ᓂᐡᑕᑦ ᐅᑭᔑ ᒪᓯᓂᐱᐦᐊᐣ, ᐁᑲᐧᐸᐣ ᐃᒪ
ᒪᒪᐣᑕᐊᐧᐱᑯᓯᐣᐠ ᐅᑭᔑ ᐊᐦᑐᐣ. 



ᑭᒋᔭᐦᐊ ᐯᔑᑲᐧ ᑭᑎᐸᒋᒧᐸᐣ ᐁᒪᐧᔦ ᐊᐧᓂᐡᑫᐧᒋᑲᑌᑭᐣ ᑭᐱᒪᑎᓯᐃᐧᓂᓇᐣᐨ ᑲᑭ ᐅᒥᔓᒥᐨ ᑭᐱᒥᑕᐱᐸᐣ ᑲᑭ
ᐅᔑᐦᐊᐨ ᐅᑕᐸᓇᑯᓴᐣ ᐁᑭ ᑯᐱᑕᐱᐨ, ᐅᑐᑕᐸᓇᑯᐣ ᑲᑭ ᐅᒋ ᐱᒪᒋᐦᐅᐊᐧᑫᐨ. ᒥᒋᑦ ᐁᑭ ᐱᒥᐃᐧᑐᐨ,
ᐅᑕᐸᒋᒋᑲᓇᐣ ᑲᔦ ᒥᓇ ᐅᑭᔑᑌᐳᐃᐧ ᐊᐸᒋᑕᑲᓇᐣ, ᐊᓴᐱᐣ, ᒥᓇ ᐅᒧᑯᒪᐣ. ᒣᑲᐧᐨ ᑲᔦ ᐁᑭ ᓱᑯᐸᐧᐣᐠ, ᒪᐊᐧᐨ
ᑕᐡ ᑭᑭᒋ ᐊᓄᑭᐊᐧᐠ. ᐁᑭ ᐊᓂᒥᐃᐧᑐᐨ ᒋᑭ ᐱᒋᓂᐡᑲᐨ, ᐁᑲᐧ ᑕᐡ ᐱᓂᐡ ᐊᐊᐧᔑᒣ ᐁᑭ ᐊᓂᒥᐃᐧᑐᐨ
ᒋᐊᐧᑭᑕᒪᒋᐁᐧᐡᑲᐨ. ᔕᑯᐨ ᐊᒥᐱᑯ ᑲᑭᔑ ᑲᑫᐧ ᑲᐡᑭᑐᐨ, ᑕᐱᓇᑲ ᐅᑭ ᑭᑫᐣᑕᐣ ᓇᐊᐧᐨ ᒋᐁᐧᐣᑕᓂᐠ ᐱᒪᑎᓯᐃᐧᐣ
ᐊᐱ ᐃᒪ ᑭᐃᐡᑲᐧ ᐊᐧᑭᑕᒪᒋᐁᐧᐨ.

ᐁᑲᐧ ᑲᐱ ᐊᔭᓂᑯᐱᒪᑎᓯᐊᐧᐨ ᐊᓂᔑᓂᓂᐊᐧᐠ, ᐊᒥᐦᐃ ᐁᐃᔑᓇᑲᐧᐠ ᐁᑯᐸᒪᒋᐁᐧᐡᑲᔭᐣᐠ ᑕᐱᑯᐡᐨ ᐊᐁᐧ
ᐅᒥᔓᒥᒪ. ᐁᑲᐧ ᑕᐡ ᐊᐱ ᐁᑲᓇᐊᐧᐸᐣᒋᑲᑌᐠ ᐊᐱ ᑲᑲᐡᑭᑐᔭᐠ ᒋᐊᐧᑭᑕᒪᒋᐁᐧᔭᐣᐠ, ᑭᐱᒪᑎᓯᐃᐧᓂᓇᐣ ᑕᐸᑲᓂᓭ. 

ᔕᑯᐨ ᐃᐁᐧ ᑲᐃᓇᑎᓯᔭᐠ ᑭᐊᐧᓇᒋᑲᑌ, ᒥᓇ ᑲᔦ ᐁᑭ ᐃᔑᓇᑲᐧᐠ ᒋᐱᒥᑕᐸᓱᔭᐣᐠ ᐃᒪ ᐅᑕᐸᓇᑯᓯᐣᐠ. ᐊᐸᐣ ᑕᐡ
ᑲᔦ ᐁᓂᓴᑕᐦᐁᔭᐣᐠ ᐁᓂᑯᐠ ᒥᑕᐡ ᐊᐸᐣ ᐁᔑ ᐊᐧᓂᑫᐣᑕᒪᐣᐠ ᑫᑯᓇᐣ ᑲᑭ ᓇᑲᑕᒪᐣᐠ.

ᐊᐁᐧ ᑭᒋᔭᐦᐊ ᑭᐃᑭᑐ ᐃᐁᐧ ᑫᑐᑕᒪᐣᐠ ᒋᑭᐁᐧ ᓇᓯᑲᒪᐣᐠ ᑭᑕᓂᔑᓂᓂᐊᐧᑎᓯᐃᐧᓂᓇᐣ, ᒥᔕ ᐁᔑᓇᑲᐧᐠ
ᒋᑭᐁᐧᐡᑲᔭᐣᐠ ᒥᓇ ᒋᐅᑕᐱᓇᒪᐣᐠ ᑲᑭ ᓇᑲᑕᒪᐣᐠ. ᑭᓇᐣᑕᐁᐧᐣᑕᑯᓯᒥᐣ ᒋᑭᐁᐧᐡᑲᔭᐠ ᒥᓇ ᒋᒧᔕᑭᓇᒪᐣᐠ ᑲᑭᓇ
ᑫᑯᓇᐣ ᑲᑭ ᐊᐧᓂᑐᔭᐣᐠ ᐃᒪ ᑫᐧᑲᒪᑎᐣ. ᔕᑯᐨ ᑲᓇᓇᑯᒧᒥᐣ, ᐁᑲ ᐁᐧᓴ ᐊᐧᓴ ᒋᑭᐁᐧᐡᑲᔭᐣᐠ ᒥᓂᑯᐠ ᑫᐊᓂ ᒥᑲᒪᐠ.

ᐁᒪᐧᔦ ᑕᐡ ᐊᐧᓇᐦᐊᑲᓄᐊᐧᐨ ᑭᑕᓂᔑᓂᓂᒥᓇᐣ, ᒥᑐᓂ ᑭᒥᓯᐁᐧᔭ ᑭᐱᒪᑎᓯᐃᐧᓂᓇᐣ. ᑲᑭᓇ ᑫᑯᓇᐣ ᑭᑭ ᐊᔭᒥᐣ:
ᑭᑐᓇᑯᓂᑫᐃᐧᓂᓇᐣ, ᑭᑲᓇᐁᐧᓂᒪᐊᐧᓱᐃᐧᓂᓇᐣ, ᑭᑕᐦᑭᓇᐣ. ᐁᑲᐧ ᑕᐡ ᐊᐱ ᐁᐧᒥᑎᑯᔑ ᑲᑭᐱ ᐊᐧᓇᐦᐃᑯᔭᐠ,
ᑭᑭᐊᐧᓂᑐᒥᐣ ᑭᑕᓂᔑᓂᓂᐊᐧᑎᓯᐃᐧᓂᓇᐣ, ᐃᔑᑭᔑᐁᐧᐃᐧᐣ, ᒥᓇ ᐊᓂᔑᓂᓂᐃᐧ ᑐᑕᒧᐃᐧᓇᐣ. ᔕᑯᐨ
ᑲᒪᐡᑲᐊᐧᑎᓯᔭᐣᐠ ᒥᓇ ᐁᑲ ᑲᔓᑯᒋ ᐱᓂᐁᐧᐸᐦᐅᑯᔭᐠ, ᑭᑭᑲᐡᑭᑐᒥᐣ ᒥᓇᐊᐧ ᒋᑭᐁᐧ ᐅᑕᐱᓇᒪᐠ ᑲᑭ ᐊᐧᓂᑐᔭᐠ
ᒥᓇ ᑲᔦ ᐊᔕ ᐊᐊᐧᔑᒣ ᐊᐱᑕ ᐁᑭᐁᐧᐡᑲᔭᐠ ᐃᒪ ᑭᐱᒪᑎᓯᐃᐧᓂᓇᐣ ᐅᒋ. ᐁᐣᑕᓱᑭᔑᑲ, ᑭᐱᒥ ᑲᑫᐧ ᑲᐡᑭᑐᒥᐣ
ᒋᑭ ᒥᓯᐁᐧᓯᔭᑭᐸᐣ. ᐊᐱᑕᐡ ᐃᒪ ᑭᑕᑯᔑᓄᔭᐠ, ᐊᒥᔕ ᒋᑭ ᒥᓂᐡᑲᒪᑲᑭᐸᓂᐣ ᑭᑕᔑᑫᐃᐧᓂᓇᐣ, ᒥᓇ
ᒋᒥᓄᔭᒪᑲᑭᐣ ᑭᑎᐯᐣᒋᑫᐃᐧᓇᐣ ᒥᓇ ᐊᐊᐧᔑᔕᐠ.

ᐃᐁᐧ ᑫᔑ ᐱᒋᓂᐡᑲᓂᐊᐧᐠ ᐊᒥᔕ ᐃᐦᐃᐁᐧ ᑲᐱᒥ ᑭᑭᓇᐊᐧᒋᒋᑲᑌᐠ ᑫᔑ ᐅᐢᑭ ᐱᒥᔭᓂᐊᐧᐠ. ᐃᐁᐧ ᓂᑕᑦ
ᒋᓂᑲᓀᐣᑕᒪᐠ ᐊᓂᐣ ᑫᔑ ᒪᒋᑐᔭᐠ. ᒋᑭ ᐅᒋ ᑲᓄᑫᔭᐠ ᐊᓂᐣ ᑭᑭᒋᔭᐦᐊᒥᓇᐣ ᑲᑭᔑ ᑲᓇᐁᐧᓂᒪᐊᐧᓱᐊᐧᐨ ᒥᓇ
ᑲᑭᐱᔑ ᑭᑭᓄᐦᐊᒪᑯᔭᐠ ᒣᑲᐧᐨ ᑲᐱᒥ ᐊᐊᐧᔑᔑᐃᐧᔭᐠ.

ᓂᐡᑕᐨ ᑲᑭᔑ ᐱᒥᔭᐊᐧᐨ
ᑭᑭᒋᔭᐦᐊᒥᓇᐣ
ᐅᑎᐸᒋᒧᐃᐧᓂᐊᐧ ᐅᑭᒪᑲᓇᐠ
ᑲᐊᐱᑕᒪᑫᐊᐧᐨ



ᑕᐱᐡᑯᐨ ᐊᐁᐧ ᑭᒋᔭᐦᐊ ᑲᑭ ᓂᓂᓇᒋᑐᐨ ᑲᔑ ᐅᐡᑲᒋ ᐊᑲᐧᑎᐠ ᓴᑲᐦᐃᑲᐣ. ᑭᐃᐧᐣᑕᒪᑯᒥᐣ ᐁᑲ ᐯᔓᐣᐨ
ᓇᓯᐱᐠ ᒋᐃᔕᔭᐠ ᒥᓇ ᐁᑲ ᐃᒪ ᒋᑕᔑ ᑕᔑᑫᔭᐠ ᐸᓂᒪ ᑲᑭᒋᔭᐦᐊᐃᐧᐨ ᑭᐃᐡᑲᐧ ᓇᓇᑲᒋᑐᐨ ᑭᐡᐱᐣ ᐊᔕ
ᒣᐡᑲᐃᐧᓯᑫᐧᐣ ᒥᑲᐧᑦ. ᐊᐱᑕᐢ ᑲᑭ ᐃᐡᑲᐧ ᓇᓇᑲᒋᑐᐨ, ᐊᐁᐧ ᑭᒋᔭᐦᐊ ᑭᓂᑲᓂᐡᑲ ᒥᓇ ᐁᑭ ᐅᒋ ᐁᐧᐣᑎᓯᐊᐧᐨ
ᑭᓇᐃᐧᐣᐃ ᑲᐅᐡᑲᑎᓯᔭᐠ ᑲᐃᐧ ᐱᒪᓄᑲᑕᒪᐠ ᐅᐁᐧ.

ᑭᑎᔑ ᐃᐧᐣᑕᒪᑯᒥᐣ ᑭᐡᐱᐣ ᐃᐧᓂᑲᓂ ᑲᐧᔭᐣᒋᑐᔭᐠ ᑫᔑ ᐅᐡᑭ ᐱᒥᔭᓂᐊᐧᐠ, ᑭᓇᐣᑕᐁᐧᐣᑕᑯᓯᒥᐣ ᒋᑭᑭᔭᐠ
ᑫᐊᐸᒋᑐᔭᐠ, ᑐᑲᐣ ᒋᒪᐣ, ᐸᐡᑭᓯᑲᐣ, ᒥᓇ ᐊᐦᓴᑊ. ᐊᒥᐦᐅᐁᐧ ᑲᐯ ᑲᑭᐱᑐᑕᒪᐠ, ᒥᓇ ᒥᐦᐅᐁᐧ ᑫᔑ
ᐱᒪᒋᐦᐊᐣᑲᐧ ᑭᑎᐯᐣᒋᑫᐃᐧᓂᓇᐣ. ᑭᓇᓇᐣᑕᐁᐧᐣᒋᑫᒥᐣ, ᑭᐸᑭᑕᐧᐦᐁᒥᐣ, ᐊᐦᑭᑲᐣᐠ ᑭᑐᐣᑕᒋᐦᐅᒥᐣ. ᐃᐁᐧᓂᐊᐧᐣ
ᑲᐊᑲᓭᐣᑕᑲᐧᑭᐣ ᒥᔕ ᐃᑫᐧᓂᐊᐧᐣ ᑲᑭᒋᓀᐣᑕᑲᐧᑭᐣ: ᑎᐯᐣᒋᑫᐃᐧᐣ, ᑕᔑᑫᐃᐧᐣ, ᐊᓂᔑᓂᓂᐊᐧᑎᓯᐃᐧᐣ.

ᒣᑲᐧᐨ ᑲᐊᐊᐧᔑᔑᐃᐧᔭᐠ, ᑭᑲᓄᑫᒥᐣ ᑲᑭ ᐅᑕᑕᒥᔭᐠ ᐁᑭ ᐊᐧᓂᐦᐃᑫᐊᐧᐨ, ᐁᑲᐧ ᑭᓇᐃᐧᐣᐟ ᐁᑭ ᐱᐦᐅᔭᐠ
ᑭᑲᐯᔑᐃᐧᓂᓇᐣ, ᐁᐱᑐᔭᐣᐠ ᒋᐊᓂ ᑭᔑᑌᐠ ᐃᐁᐧ ᑭᒥᑎᑯᐊᐧᑲᐦᐃᑲᓂᓇᐣ. ᒪᐊᐧᐨ ᑲᔦ ᐁᑭ ᐱᐦᐊᔭᐠ ᒋᑭᐱᐁᐧ
ᑕᑯᔑᐠ. ᐊᐱᑕᐡ ᑲᑕᑯᔑᐠ, ᒪᐊᐧᐨ ᐁᑭᐃᐧ ᑭᑫᐣᑕᒪᐠ ᑫᑯ ᐊᐃᐧᔭᔑᔕᐣ ᑲᑭᐱᓇᐨ. ᐊᐱ ᑕᐡ ᑲᐸᒋᐊᐧᓀᐨ
ᒧᐦᒋᓴᐠ, ᑭᑭ ᐃᔑᓂᔕᐦᐅᑎᒥᐣ ᐁᐃᐧ ᐃᓇᐱᔭᐠ ᑫᑯᓀᓂ ᑲᑭᐱᑐᐨ. ᑭᑭᐃᐧᒋᐦᐊᒥᐣ ᐊᒥᑲᐧᐣ ᑲᑭᐱᐣᑎᑲᓇᐨ,
ᒧᓱᐃᐧᔭᐡ ᒥᓇ ᐱᑯ ᑫᑯᓇᐣ ᑲᑭ ᐱᑐᐨ ᒣᑲᐧᐨ ᑲᑭ ᐊᐧᓂᐦᐃᑫᐨ. ᑲᐃᐧᓂᓂᑯ ᒋᑭ ᐅᒋ ᒪᒪᐣᑕᐃᐧᓇᑲᐧᓂᐠ,
ᔕᑯᐨ ᐊᒥᐱᑯ ᑲᑭᔑ ᓇᐦᐁᐣᑕᒪᐠ ᒥᓇ ᐁᑭ ᑭᑫᐣᑕᒪᐠ ᐁᑲᓇᐁᐧᐣᑕᑯᓯᔭᐠ.

ᐁᑲᐧ ᐁᐊᐸᓇᐱᔭᐠ ᒣᑲᐧᐨ ᑲᑭ ᐊᐊᐧᔑᔑᐃᐧᔭᐠ, ᑭᐊᐧᐸᐣᑕᒥᐣ ᐊᓂᐣ ᑲᑭᔑ ᐃᐧᒋᐦᐃᑯᔭᐠ ᑭᒋᔭᐦᐊᐠ
ᐅᑭᑭᓄᐦᐊᒪᑯᐃᐧᓂᐊᐧ. ᑭᒋᓀᐣᑕᑲᐧᓂ ᐅᑭᑭᓄᐦᐊᒪᑫᐃᐧᓂᐊᐧ ᐁᑲ ᒋᐊᐧᓂᑫᔭᐠ ᑭᑕᓂᔑᓂᓂᐃᐧ ᑐᑕᒪᐃᐧᓂᓇᐣ,
ᒥᐦᐃᐁᐧ ᑲᔑ ᓇᐣᑕᐁᐧᐣᑕᑯᓯᔭᐠ ᒋᔑ ᐸᒥᓇᒪᐠ ᑭᑎᐯᐣᒋᑫᐃᐧᓂᓇᐣ ᒥᓇ ᒋᐃᐧᒋᑲᐸᐃᐧᑕᒪᐠ ᑭᑕᔑᑫᐃᐧᓂᓇᐣ.

ᐊᐱ ᑭᐁᐧᓇᓯᑲᒪᐠ ᐅᐁᐧ ᐃᓇᑎᓯᐃᐧᐣ ᑲᐃᐧᐣ ᐊᐧᐦᓴ ᐅᑕᓇᐣᐠ ᑲᐃᔑ ᑭᐁᐧᐡᑲᓯᒥᐣ, ᐁᑲᐧ ᑕᐡ ᓂᓇᐃᐧᐣᐟ
ᐅᑭᒪᑲᓇᐠ ᑲᐊᐱᑕᒪᑫᔭᐣᐠ, ᑲᐃᐧᐣ ᓂᔕᑫᐧᓂᒧᓯᒥᐣ ᒋᑭ ᑭᐁᐧ ᐅᑕᐱᓇᒪᐠ ᑲᑭ ᑲᑫᐧ ᓂᑲᑌᓂᒪᑯᔭᐠ ᐃᐁᐧ ᑕᐡ
ᐅᐡᑭ ᒥᐦᑲᓇ ᒋᐅᔑᑐᔭᐠ. ᓂᐃᐧ ᓂᑲᓂᐡᑲᒥᐣ ᒋᐅᒋ ᒥᓄᓭᐊᐧᐨ ᓂᑲᐣ ᑫᐊᓂ ᐱᒪᑎᓯᐊᐧᐨ. ᓂᓇᐃᐧᐣᐟ
ᑲᐅᑭᒪᑲᓂᐃᐧᔭᐣᐠ, ᐊᒥ ᐁᔑ ᐸᑯᓭᐣᑕᒪᐣᐠ ᒋᑭ ᐊᔭᑲᐧᐸᐣ ᐊᐊᐧᔑᐡ ᒥᓇ ᑎᐯᐣᒋᑫᐃᐧ ᐱᒧᒋᑫᐃᐧᓇᐣ
ᑭᑕᔑᑫᐃᐧᓂᓇᐣ ᒋᑭ ᐅᒋ ᐃᐧᒋᐦᐊᑲᓄᐊᐧᐸᐣ ᐊᓂᔑᓂᓂᐊᐧᐠ ᑫᒥᓄᓭᐦᐃᑯᐊᐧᐨ ᐊᓂᔑᓂᓂ ᑲᔑ ᐱᒥᑐᐨ
ᑲᐃᓇᑲᓀᓯᐊᐧᐨ. 

ᑕᔑᑫᐃᐧᐣ ᒋᐸᐸᒥᓯᑲᑕᐣᐠ ᐊᐊᐧᔑᔑᐃᐧ ᑲᓇᐁᐧᐣᒋᑫᐃᐧᐣ ᒪᐊᐧᐨ ᓂᑲᓂᓀᐣᑕᑲᐧᐣ ᐃᒪ ᐊᓂᔑᓂᓂ ᑲᑎᐯᐣᑕᒪᓱᐨ
ᐅᑐᑭᒪᐃᐧᓂᐊᐧ, ᒥᑕᐡ ᐃᐁᐧ ᑲᓂᑲᓀᐣᑕᑲᐧᐠ ᐃᒪ ᑎᑭᓇᑲᐣ ᐊᐊᐧᔑᐡ & ᑎᐯᐣᒋᑫᐃᐧᐣ ᐱᒧᒋᑫᐃᐧᐣ ᒪᒪᐤ
ᐅᐱᑭᐦᐊᐊᐧᓱᐃᐧᐣ ᐱᒧᒋᑫᐃᐧ ᒪᓯᓇᐦᐃᑲᐣ ᑲᐱᒥᓂᔕᐦᐃᑲᑌᐠ, ᑲᐃᑭᑐᒪᑲᐠ “ᑲᑭᓇ ᐁᐃᐧᑕᓄᑭᒥᑎᔭᐠ
ᒋᐅᑦᐱᑭᐦᐊᔭᐠ ᑭᓂᒐᓂᔑᓇᐣ.” ᓄᑯᑦ ᑲᑭᔑᑲᐠ, ᓂᐱᒥ ᐃᐧᑕᓄᑭᒪᒥᐣ ᑎᑭᓇᑲᐣ ᒋᐸᒋᒋᑐᔭᐠ ᑭᒪᓂᑐᐃᐧ
ᒥᓂᑯᐃᐧᓂᓇᐣ ᑲᐅᓀᐣᒋᑲᑌᑭᐣ ᐸᒥᐦᐃᐁᐧᐃᐧᓇᐣ ᒥᓇ ᐊᓂᐣ ᑫᐃᓇᑌᐠ ᐅᐃᐧᒋᐦᐃᑯᐃᐧᓂᐊᐧ ᑎᐯᐣᒋᑫᐃᐧᓇᐣ
ᒥᓇ ᐊᐊᐧᔑᐡ ᑫᔑ ᒥᓄᔭᓂᐠ ᐅᐱᒪᑎᓯᐃᐧᓂᐠ ᐃᒪ 30 ᐃᐡᑯᓂᑲᓇᐣ ᑲᔑᔭᒪᑲᑭᐣ.



ᑎᑭᓇᑲᐣ ᑭᐅᓇᒋᑲᑌᐸᐣ ᒋᐅᒋ ᑲᓇᐁᐧᐣᑕᑯᓯᐊᐧᐨ ᐊᐊᐧᔑᔕᐠ ᒥᓇ ᑎᐯᐣᒋᑫᐃᐧ ᐃᐧᒋᐦᐃᑯᐃᐧᓇᐣ ᑫᔑ
ᒥᓄᓭᐦᐃᑯᐊᐧᐨ ᐊᓂᔑᓂᓂ ᑲᐃᔑ ᑲᓇᐊᐧᐸᐣᑕᐠ ᑲᓇᐁᐧᓂᒪᐊᐧᓱᐃᐧᐣ ᒥᓇ ᒋᑭ ᐊᓄᐣᒋ ᐊᔭᑭᐸᐣ ᐊᐊᐧᔑᔑᐃᐧ
ᐱᒧᒋᑫᐃᐧᐣ ᐊᓂᔑᓂᓂᐊᐧᐠ ᑫᐅᓇᔓᐊᐧᑕᒧᐊᐧᐨ. ᐁᒪᐧᔦ ᐊᔭᑭᐸᐣ ᑎᑭᓇᑲᐣ ᒪᒪᐤ ᐅᐱᑭᐦᐊᐊᐧᓱᐃᐧᐣ ᐱᒧᒋᑫᐃᐧᐣ
ᒪᓯᓇᐦᐃᑲᐣ ᑲᐱᒥᓂᔕᐦᐃᑲᑌᐠ, ᐅᐃᐧᒋᐦᐃᑯᐊᐧᓂᐊᐧ ᒥᓇ ᐅᐸᒥᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ ᐃᒪ
ᓂᑕᑦ ᑭᐅᒋ ᒪᒋᓭᐸᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ ᓂᑲᑌ ᑲᐊᔭᑭᐣ ᐁᑲ ᑲᑭ ᐅᒋ ᐃᐧᐣᑕᒪᐃᐧᐣᑕᐧᐸᐣ ᒥᓇ ᐁᑲ ᑲᑭ
ᐅᒋ ᐱᒥ ᐃᐧᑕᓄᑭᒪᑲᓄᐊᐧᐨ ᐊᓂᐣ ᑭᓇᐃᐧᐣᐟ ᑲᔑ ᐸᒥᐦᐊᐊᐧᓱᔭᐠ. ᑲᐃᐧᐣ ᐅᐁᐧ ᑭᑐᐣᒋ ᐃᐧᒋᐦᐃᑯᓇᐣ.

ᐊᒥᑕᐡ ᑲᑭ ᐃᓯᓭᐠ, ᑎᑭᓇᑲᐣ ᑭᐅᓇᒋᑲᑌᐸᐣ ᓂᔕᐣ ᑫᑯᓇᐣ ᐁᑭ ᐅᒋ ᑭᑭᓇᐊᐧᑕᐸᐣᒋᑲᑌᑭᐣ, ᑲᑭᔑ
ᐸᑭᑎᓇᒧᐊᐧᐸᐣ ᐅᑭᒪᑲᓇᐠ. ᓂᑕᑦ, “ᐁᑲ ᐊᐊᐧᔑᒣ ᒋᑭ ᐊᐧᓂᐦᐊᑲᓄᐊᐧᐸᐣ ᑭᓂᒐᓂᔑᓇᐣ ᐃᒪ ᑭᑕᔑᑫᐃᐧᓂᓇᐣ.”
ᓂᔑᐣ, “ᐃᐁᐧ ᐊᐊᐧᔑᐢ ᒥᓇ ᑎᐯᐣᒋᑫᐃᐧ ᐱᒧᒋᑫᐃᐧᐣ ᒋᔓᓇᒋᑲᑌᐠ ᑫᐃᐧᒋᐦᐃᑯᐊᐧᐨ ᐊᓂᔑᓂᓂᐊᐧᐠ ᑲᑭᓇ,
ᔕᑯᐨ ᑲᔦ ᒋᐅᒋ ᑭᐦᑌᐣᒋᑲᑌᐠ ᑭᑕᓂᔑᓂᓂᐊᐧᑎᓯᐃᐧᓂᓇᐣ, ᑲᔭᐡ ᑐᑕᒧᐃᐧᓇᐣ, ᒥᓇ ᑲᔦ ᐃᑫᐧᓂᐊᐧᐠ ᑯᑕᑭᔭᐠ
ᐃᓇᐁᐧᓂᒪᑲᓇᐠ.”

ᓇᐣᑕ ᐊᐊᐧᔑᒣ ᓂᓱᒥᑕᓇ ᐊᐦᑭ ᐅᑕᓇᐣᐠ, ᑎᑭᓇᑲᐣ ᐅᐱᒥ ᐅᓇᑐᓇᐊᐧ ᐊᓂᐣ ᑫᔑ ᐱᒥᐃᐧᒋᑲᓂᐊᐧᐠ
ᐃᐧᒋᐦᐃᐁᐧᐃᐧᓇᐣ. ᐃᔑᓇᒧᐃᐧᓇᐣ, ᑲᑲᑫᐧ ᑌᐱᓂᑲᑌᑭᐣ ᒥᓇ ᑲᑭᒋᓀᐣᑕᑲᐧᑭᐣ ᑲᑭ ᐅᓇᑐᐊᐧᐨ ᐅᑭᒪᑲᓇᐠ ᐃᒪ
ᑎᑭᓇᑲᐣ ᐊᔕ ᒥᓯᐁᐧ ᐊᐸᒋᒋᑲᑌᐊᐧᐣ ᐊᓂᔑᓂᓂ ᑲᑭᒋᓀᐣᑕᑭᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑲᔑ ᐱᒥᐃᐧᒋᑲᑌᑭᐣ
ᐅᓇᑯᓂᑫᐃᐧᓀᓴᐣ ᒥᓇ ᑐᑕᒧᐃᐧᓇᐣ. ᒪᒪᐤ ᐅᐱᑭᐦᐊᐊᐧᓱᐃᐧᐣ ᑲᐯᔑᑲᐧᔦᑭᓇᑲᐧᐠ ᐃᐧᒋᐦᐃᐁᐧᐃᐧᐣ ᑲᐱᒥᓂᔕᐦᐃᑲᑌᐠ
ᑲᐃᑭᑐᒪᑲᐠ “ᑲᑭᓇ ᐁᐃᐧᑕᓄᑭᒥᑎᔭᐠ ᒋᐅᑦᐱᑭᐦᐊᔭᐠ ᑭᓂᒐᓂᔑᓇᐣ.” ᐁᑭᔑ ᐅᓇᑌᐠ ᒋᑲᓇᐁᐧᐣᑕᑯᓯᐊᐧᐨ ᒥᓇ
ᒋᐸᒥᓂᓇᑲᓄᐊᐧᐨ ᐊᐊᐧᔑᔕᐠ ᒥᓇ ᒋᐅᒋ ᐃᐧᒋᑲᐸᐃᐧᒋᑲᑌᑭᐣ ᑎᐯᐣᒋᑫᐃᐧᓇᐣ ᑲᑭ ᐅᓇᐸᐣᑕᒧᐊᐧᐨ ᒥᓇ
ᑲᐱᒧᑐᐊᐧᐨ ᐊᓂᔑᓂᓂᐊᐧᐠ. ᐅᐁᐧ ᑕᔑᑫᐃᐧᓂᐠ ᐃᓇᑫ ᐅᒋ ᐊᓄᑲᑌ ᐃᐁᐧ ᑭᑕᓂᔑᓂᓂᐃᐧ ᒥᓂᑯᐃᐧᓂᓇᐣ
ᐅᑎᐯᐣᒋᑫᐃᐧᓂᐊᐧ ᐊᓂᔑᓂᓂᐊᐧᐠ ᑲᑭ ᐅᒋ ᑭᑭᓇᐊᐧᑕᐸᐣᒋᑲᑌᐠ ᐊᓂᔑᓂᓂᐃᐧ ᐅᑦᐱᑭᐦᐊᐊᐧᓱᐃᐧᐣ. 

ᓂᑲᓂᐡᑲᐃᐧᐣ – ᑲᓂᑲᓂ ᒥᑲᓇᑲᓂᐊᐧᐠ ᐅᐡᑭ ᒪᒋᑕᐃᐧᐣ ᐃᐁᐧ ᐅᐁᐧ ᑕᐡ ᐁᐃᓇᓄᑭᒪᑲᐠ: ᒋᐃᐧᒋᑲᐸᐃᐧᒋᑲᑌᑭᐣ

ᐊᓂᔑᓂᓂᐊᐧᐠ ᑲᐅᒋ ᐃᐧᑕᓄᑭᒪᐊᐧᐨ ᑎᑭᓇᑲᐣ ᐊᐊᐧᔑᐡ ᒥᓇ ᑎᐯᐣᒋᑫᐃᐧᐣ ᐱᒧᒋᑫᐃᐧᐣ ᑲᑭ ᐅᓇᒋᑲᑌᑭᐣ ᐃᒪ

ᐸᐣᐟ ᑲᐅᒋ ᑲᓇᐊᐧᐸᐣᑕᒧᐊᐧᐨ ᐃᐧᒋᐦᐃᑯᐃᐧᓇᐣ, ᑲᐊᐸᑕᑭᐣ ᐊᐊᐧᔑᔑᐃᐧ ᐅᓇᑯᓂᑫᐃᐧᓇᐣ, ᒥᓇ ᑭᑕᐧᑦ

ᒋᐅᔑᑲᐸᐃᐧᐦᐊᑲᓄᐨ ᑎᑭᓇᑲᐣ ᐁᐧᑎ ᓂᑲᐣo.

ᓂᑲᓂᐡᑲᐃᐧᐣ ᑭᐅᓇᒋᑲᑌᐸᐣ ᒋᐅᒋ ᑭᐦᑌᐣᒋᑲᑌᐠ ᓂᑕᑦ ᑲᑭ ᐊᓄᑲᑕᒧᐊᐧᐸᐣ ᑲᑭᐃᓀᐣᑕᑲᐧᑭᐸᐣ

ᑫᐃᓇᓄᑭᒪᑲᑭᐸᐣ. ᐃᐁᐧ ᑲᐃᐧᒋᑲᐸᐃᐧᒋᑲᑌᐠᐯᓫ C-92 ᐅᓇᑯᓂᑫᐃᐧᐣ ᒥᓇ ᑲᐃᓀᐣᑕᑲᐧᐠ ᒋᑭ

ᐃᓇᓄᑭᒪᑲᑭᐸᐣ, ᓂᑲᓂᐡᑲᐃᐧᐣ ᐅᑲ ᐅᒋ ᐃᐧᒋᐦᐃᑯᓇᐊᐧ ᐊᓂᔑᓂᓂᐊᐧᐠ ᐃᐧᓇᐊᐧ ᒋᐅᓇᑐᐊᐧᐨ ᒥᓇ

ᒋᐅᓇᔓᐊᐧᑕᒧᐊᐧᐨ ᐅᑕᐊᐧᔑᔑᐃᐧ ᐅᓇᑯᓂᑫᐃᐧᓇᐣ.

ᑎᑭᓇᑲᐣ ᐊᑲᐱᒥ ᐃᐧᒋᑐᓇᐣ ᑭᑕᔑᑫᐃᐧᓂᓇᐣ ᒥᓇ ᒋᐱᒥ ᐃᐧᑕᓄᑭᒪᒋᐣ ᒋᐅᒋ ᓇᓇᑲᒋᑐᐊᐧᐨ ᑫᒋᓇᐨ
ᒋᐱᒥᐡᑲᒪᑲᑭᐣ ᐅᐃᐧᒋᐦᐃᑯᐃᐧᓂᐊᐧ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑎᐯᐣᒋᑫᐃᐧᓇᐣ. ᓂᐸᑭᑎᓂᑎᓱᒥᐣ
ᒋᐃᐧᒋᑲᐸᐃᐧᑕᒪᐣᐠ ᒥᓇ ᒋᐃᐧᒋᑐᔭᐣᐠ ᑲᑭᓇ ᑕᔑᑫᐃᐧᓇᐣ ᒣᑲᐧᐨ ᑲᐱᒥ ᓇᓇᑲᒋᑐᐊᐧᐨ ᓇᐣᑕ ᒥᓇ ᒣᑲᐧᐨ
ᑲᐱᒪᓄᑲᑕᒧᐊᐧᐨ ᑲᐅᓇᑐᐊᐧᐨ ᐅᑕᐊᐧᔑᔑᐃᐧ ᐅᓇᑯᓂᑫᐃᐧᓂᐊᐧ ᒥᓇ ᑫᔑ ᐱᒧᑕᒪᐊᐧᐊᐧᐨ ᐅᑕᓂᔑᓂᓂᒥᐊᐧᐣ
ᐱᑯ ᐊᐣᑎ ᐁᔑ ᑲᐯᔑᐊᐧᐨ.

ᐃᒪ ᐱᑯ ᐊᔭᐊᐧᐣ ᐃᐧᒋᐦᐃᐁᐧᐃᐧᓇᐣ ᑲᔑ ᑕᑕᓱ ᐯᔑᑲᐧᑭᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ. ᑲᓂᑲᓂ
ᒥᑲᓇᑲᐊᐧᑲᓄᐊᐧᐨ ᓂᑲᐣ ᑫᐊᓂ ᐱᒪᑎᓯᐊᐧᐨ.

ᐅᑭᒪᑲᓇᐠ ᓂᑲᐣ ᑲᑭ ᐃᓀᐣᑕᒧᐊᐧᐨ ᒋᐃᓯᓭᓂ



ᒥᐅᑫᐧᐊᓂᐧᐠ ᑲᐅᑭᒪᐊᐧᑭᓱᐊᐧᐨ

ᐁᐡᑕᕑ ᒪᑫ | ᒥᒋᑲᓂᓴᑲᐦᐃᑲᓂᐠ
esterm@tikinagan.org 

ᑲᐱᐊᐊᐧᔑᔑᐃᐧᐨ, ᐁᐡᑕᕑ ᒪᑫ ᐅᐱᒥ ᐃᐧᒋᐦᐊᐣ ᐊᐧᐃᔭᐣ. ᐁᑭ ᐅᒋ ᑭᑭᓇᐊᐧᑕᐱᔑᐣ ᑲᑭᐱᑐᑕᒧᓂᐨ ᐅᓂᑭᐦᐃᑯᐣ,
ᑲᑭᐱᒥ ᑭᑭᓄᐦᐊᒪᑯᐨ ᐊᒐᑯᐱᒪᑎᓯᐃᐧᓂᐠᐧ ᐃᒪ ᐅᑕᔑᑫᐃᐧᓂᐠ ᒥᒋᑲᓂᓴᑲᐦᐃᑲᓂᐠ ᐃᐡᑯᓂᑲᐣ. 

“ᐊᐁᐧ ᑲᑭ ᐅᑕᑕᒥᔭᐣ ᒥᓯᐁᐧ ᑲᑭᔑ ᐸᑭᑎᓂᑎᓱᐨ ᐊᔭᒥᐦᐁᐃᐧ ᐊᓄᑭᐃᐧᓂᐠ ᒥᓇ ᓂᒪᒪ ᑲᑭᐱᒪᓄᑭᑕᒪᑫᐨ
ᐊᔭᒥᐦᐊᐃᐧᓂᐠ ᐅᑕᓂᔑᓂᓂᐃᐧᒧᐃᐧᐣ ᐁᑭ ᐊᐸᒋᑐᐨ ᐃᒪ ᐅᑌᓇᐣᐠ ᑲᑭ ᑕᓇᓄᑭᐨ, ᒪᐊᐧᐨ ᐁᑭ ᑭᒋᓀᐣᑕᑲᐧᓂᐠ
ᐅᑕᓇᐣᐠ ᒥᓇ ᓄᑯᑦ ᑲᔑ ᐸᑭᑎᓂᑎᓱᐊᐧᐨ ᑲᐃᐧᒋᐦᐊᐊᐧᐨ ᐊᓂᔑᓂᓂᐊᐧᐣ ᒪᓂᑐᐣ ᑲᑭᔑ ᒥᓂᑯᐊᐧᐨ.” ᐃᑭᑐ ᐁᐢᑕᕑ.

ᐁᑲᐧ ᓄᑯᑦ ᑲᑭᒋᔭᐦᐊᐃᐧᐨ, ᐁᐡᑕᕑ ᐃᔑ ᑲᑫᐧᒋᒥᑎᓱ, “ᐊᓂᐣ ᑫᑭ ᑐᑕᒪᐸᐣ ᒋᑭ ᐃᐧᒋᑐᔭᐣ ᓂᑕᔑᑫᐃᐧᐣ?” ᐊᒥᑕᐡ
ᑲᑭᔑ ᑭᑫᐣᑕᒪᐣ ᐁᑭ ᐊᓂ ᐅᔑᓭᑭᐣ ᐊᐱ ᑲᑭ ᒪᒐᔭᐣ ᓂᑕᔑᑫᐃᐧᓂᐠ 16 ᑲᑕᓱᐱᐳᓀᔭᐣ ᐁᑭ ᐊᐣᑕᐃᐧ
ᐃᐡᑯᓄᐃᐧᔭᐣ ᑕᐃᐧᓂᐣᐠ.

ᐃᐁᐧᓂ ᑲᑭ ᑭᑭᓄᐡᑲᒪᑯᐊᐧᐨ ᑲᑭ ᓴᑭᐦᐊᐊᐧᐨ, ᐅᑭ ᑭᑫᐣᑕᐣ ᒪᐊᐧᐨ ᐁᑭᒋᓀᐣᑕᑲᐧᓂᐠ ᓂᔕᐧᔦᐠ ᑲᐃᔑ
ᐱᒪᑎᓯᓇᓂᐊᐧᐠ. ᒥᑕᐡ ᐃᒪ ᑲᑭ ᐅᓀᑕᐠ ᒋᐊᓄᑭᑕᑭᐣ ᐱᒪᑎᓯᐃᐧᓇᐣ. ᒣᑲᐧᐨ ᐃᒪ ᑲᑭ ᐃᐡᑯᓄᐃᐧᐨ ᒪᐊᐧᐨ ᑲᑭᒋ
ᐃᐡᐸᐠ ᑭᑭᓄᐦᐊᒪᑫᐃᐧᓂᐠ ᑕᐣᑐᕑ ᐯ, ᐁᐡᑕᕑ ᑭᐊᓄᑭ ᑎᑭᓇᑲᐣ ᒣᑲᐧᐨ ᑲᓂᐱᓂᐠ. ᐊᒥᐦᐅᒪ ᑲᑭ ᐅᒋ ᑭᑫᐣᑕᐠ ᐊᓂᐣ
ᑫᔑ ᐃᐧᒋᐦᐊᐨ ᑎᐯᐣᒋᑫᐃᐧᓇᐣ.

"ᐃᒪ ᐃᐧᒋᐦᐃᐁᐧᐃᐧᓇᐣ ᐊᔭᐊᐧᐣ ᑭᑕᔑᑫᐃᐧᓂᓇᐣ ᒥᓇ ᐃᒪ ᐊᓂᔑᓂᓂᐊᐧᐠ ᑲᑲᐯᔑᐊᐧᐨ. ᐊᒥᐦᐅᐁᐧ ᐁᔑ ᑭᑫᐣᑕᒪᐣ
ᑲᒪᒥᑎᓀᐣᑕᒪᐣ ᓂᑲᓂᐡᑲᐃᐧᐣ. ᓂᒥᓀᐧᐣᑕᐣ ᒋᐃᐧᒋᑐᔭᐣ ᒋᒪᐡᑲᐊᐧᑭᐣ ᑎᐯᐣᒋᑫᐃᐧᓇᐣ ᐃᒪ ᑕᔑᑫᐃᐧᓂᐠ ᑲᔭᑭᐣ ᐃᒪ
ᓀᑫ ᐅᑭᑫᐣᑕᒪᐃᐧᓂᐊᐧ ᐅᒋ ᐊᔕ ᑲᑭ ᐃᐧᒋᐦᐃᑯᐊᐧᐨ ᒥᓇ ᑫᑯᓀᓇᐣ ᑫᐃᐧᒋᐦᐃᑯᐊᐧᐨ ᐃᔑ ᓂᑲᐣ. ᓂᒥᓀᐧᐣᑕᐣ
ᒋᐱᓯᐣᑕᐊᐧᑲᐧ ᒥᓇ ᒋᐃᐧᐦᐊᑲᐧ ᐊᓂᔑᓂᓂᐊᐧᐠ ᐊᓂᐣ ᑲᔑ ᒥᓂᑯᐃᐧᓯᔭᐣ. ᒪᑎ ᑲᓂᑲᓂ ᒥᑲᓇᑲᐊᐧᒥᐣ ᑫᔑ ᐱᒥᔭᐊᐧᐨ
ᓂᑲᐣ ᑫᐊᓂ ᐸᐱᒪᑎᓯᐊᐧᐨ.”

ᐊᔕ ᓇ ᑭᑲᐧᔭᐣᒋ ᓂᑲᓂᐡᑲᒪᐣ?
ᐊᐊᐧᔑᒣ 20 ᑕᓱᐊᐦᑭᐃᐧᐣ ᐅᑕᓇᐣᐠ ᒣᑲᐧᐨ ᐅᐡᑭ ᐊᓂᔑᓂᓂᐃᐧ ᐸᒥᐦᐃᑫᐃᐧ ᐅᓇᑯᓂᑫᐃᐧᓇᐣ ᑲᑭ
ᒪᒋᓭᑲᐧᐸᐣ, ᒥᔑᐣ ᑎᐸᒋᒧᐃᐧᓇᐣ ᑭᐊᔭᐊᐧᐣ. ᒥᑕᐡ ᐃᒪ ᑲᑭ ᐅᒋ ᐅᔑᐦᐅᒪᑲᑭᐣ ᐅᓇᑯᓂᑫᐃᐧᓇᐣ —
ᑭᒋᔭᐦᐊᐠ ᐅᑎᐸᒋᒧᐃᐧᓂᐊᐧ, ᐅᐡᑭᑲᑎᓴᐠ ᒥᓇ ᑲᐊᐱᑕᐊᐧᑎᓯᐊᐧᐨ ᐊᓂᔑᓂᓂᐊᐧᐠ. ᓂᑭᑫᐣᑕᒥᐣ
ᑭᔭᐸᐨ ᐁᐦᐊᔭᑭᐣ ᑎᐸᒋᒧᐃᐧᓇᐣ; ᒥᐱᑯ ᐁᑕ ᒋᓇᓇᐣᑎᓂᑲᑌᑭᐣ. ᒥᐅᔕ ᐃᐦᐃᒪ ᑫᐅᒋ ᐅᔑᒋᑲᑌᑭᐣ
ᑭᑐᓇᑯᓂᑫᐃᐧᓂᓇᐣ. ᓂᑌᐯᐧᑕᒥᐣ ᑭᑎᐸᒋᒧᐃᐧᓂᐊᐧ ᒋᐅᒋ ᐃᐧᒋᐦᐃᐁᐧᓭᑭᐣ ᐅᔑᒋᑲᑌᑭᐣ
ᑭᑐᓇᑯᓂᑫᐃᐧᓂᓇᐣ.



11 ᐁᐣᑕᓱᐱᐳᓀᐨ, ᕑᐊᐧᐱᐣ ᓂᑕᑦ ᑲᑭ ᓇᑭᐡᑲᐣᐠ ᐊᐊᐧᔑᔑᐃᐧ ᐱᒧᒋᑫᐃᐧᐣ. “ᒥᐦᐃᒪ ᒪᐊᐧᐨ ᓂᑕᑦ ᐁᑭ ᐃᓀᐣᑕᒪᐣ ᐁᑲ
ᑲᐧᔭᐠ ᐁᑲᓇᐁᐧᐣᑕᑯᓯᔭᐣ ᒥᓇ ᐁᑭ ᓭᑭᓯᔭᐣ,” ᕑᐊᐧᐱᐣ ᐁᑭᔑ ᑲᓄᑫᐨ. “ᒪᐊᐧᐨ ᓂᑭᓭᑭᐡ. ᓂᑲᓄᑫ ᐁᑭ ᐃᓀᐣᑕᒪᐣ ᐁᑲ
ᐃᐧᑲ ᐁᓇᐣᑕᐁᐧᐣᑕᒪᐣ ᐊᐊᐧᔑᐡ ᐃᐁᐧ ᒋᐃᓀᓂᒧᐨ.” 

ᐊᒥ ᑕᐡ ᐃᐁᐧ ᑲᑭ ᐃᓀᐣᑕᒪᐸᐣ ᑭᓄᐊᐧᑲᐡ ᐁᐊᓄᑭᑕᒪᑫᔭᐣ ᐊᐊᐧᔑᔑᐃᐧ ᐱᒧᒋᑫᐃᐧᓂᐠ, ᓂᑕᑦ ᐁᑭ ᑲᓇᐃᐧᑭᑐᓀᔭᐣ
ᐃᒪ ᐅᒋᐳᐁᐧ ᒥᑲᓇ ᑎᐯᐣᒋᑫᐃᐧ ᐱᒧᒋᑫᐃᐧᓂᐠ ᒣᑲᐧᐨ 1998-1999. ᕑᐊᐧᐱᐣ ᐅᑭ ᐱᒥ ᑲᒋᑎᓇᐣ ᐊᓂᐣ ᑲᐃᓯᓭᓂᐠ ᒥᓇ
ᑲᔑ ᐱᒥᐃᐧᒋᑲᑌᓂᐠ ᐊᓄᑭᑕᒪᑫᐃᐧᐣ 12 ᐊᐦᑭ ᐁᑭ ᐊᓄᑭᑕᒪᑫᐨ ᐃᒪ ᐊᐊᐧᔑᐡ ᒥᓇ ᑎᐯᐣᒋᑫᐃᐧᐣ ᐱᒧᒋᑫᐃᐧᓇᐣ
ᑲᔭᑭᐣ ᐅᐣᑌᕑᐃᔪ. ᒥᔑᓇᐧᔦᐠ ᐃᐡᑯᓂᑲᓂᐠ ᑭᔭᐃᔕ ᒥᓯᐁᐧ ᑭᐁᐧᑎᓄᐠ ᐅᐣᑌᕑᐃᔪ ᐁᑭ ᐊᓂ ᐅᒋ ᑭᑫᐣᑕᑭᐣ
ᑕᔑᑫᐃᐧᓇᐣ ᑲᔑ ᐊᓄᑲᑕᒧᐊᐧᐨ ᑫᔑ ᒥᓄᔭᒪᑲᓂᐠ ᐅᑭᑭᓄᐦᐊᒪᑫᐃᐧᓂᐊᐧ. ᒥᐡᑕᐦᐃ ᐅᑭᑫᐣᑕᒪᐃᐧᐣ ᐃᐁᐧ ᐅᒋ
ᐊᓂᔑᓂᓂᐃᐧ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑎᐯᐣᒋᑫᐃᐧᓇᐣ, ᒥᓇ ᐃᐡᑯᓂᑲᓂᐃᐧ ᓂᑲᓂᑕᒪᑫᐃᐧᐣ ᑲᐱᒥᐃᐧᑐᐊᐧᐨ
ᐊᐊᐧᔑᔑᐃᐧ ᐱᒧᒋᑫᐃᐧᓇᐣ ᒥᓇ ᑲᔦ ᐁᑭ ᐅᒋ ᐊᔭᒥᑕᒪᑫᐨ ᐅᓇᑯᓂᑫᐃᐧᓂᐠ ᑲᐃᓯᓭᓂᐠ. 

ᒣᑲᐧᐨ 2013, ᐃᒪ ᑭᐃᔑᑯᓯ ᑲᐧᐣᐡᑕᐣᐡ ᕑᐁᐠ ᐃᐡᑯᓂᑲᐣ ᐁᑭ ᓂᑲᓂᑕᒪᑫᐨ, ᓂᔕᐧ ᐁᑭ ᐱᐣᑎᑫᓭᐠ ᐅᓇᔓᐁᐧᐃᐧᓂᐣᐡ.
ᐁᑲᐧ ᑕᐡ ᐁᑲ ᑲᑭ ᐅᒋ ᐅᑕᐱᓇᐠ ᐅᑭᒪᑲᓂᐃᐧ ᐱᒥᐸᑐᐃᐧᐣ, ᕑᐊᐧᐱᐣ ᑭᐃᓀᐣᑕᑦ ᒋᐃᐧᒋᑐᐨ ᑲᔑ ᐱᒥᐃᐧᒋᑲᑌᑭᐣ
ᐃᐧᒋᐦᐃᐁᐧᐃᐧᓇᐣ ᐃᒪ ᑭᑕᔑ ᑫᐃᐧᓂᓇᐣ ᑲᔑ ᑕᑲᐧᑭᐣ. ᐁᑭ ᑭᑫᐣᑕᐣᐠ ᐊᓀᐸᓂᐦᐃᐁᐧᒪᑲᐠ ᐊᓂᐣ ᑲᔑ ᑲᓇᐁᐧᓂᒪᔭᐠ
ᑭᓂᒐᓂᔑᓇᐣ ᒥᓇ ᐅᐡᑲᑎᓴᐠ ᑲᔑ ᓇᐣᑕᐁᐧᐣᑕᒧᐊᐧᐨ ᐃᐧᒋᐦᐃᑯᐃᐧᐣ. ᐁᑲᐧ ᑕᐡ ᐸᐣᑭ ᐁᑭ ᐊᔐᑲᐸᐃᐧᐨ, ᐅᑭ ᐊᐧᐸᑕᐣ
ᐁᓇᐣᑕᐁᐧᐣᑕᑲᐧᐠ ᑭᑕᐧᑦ ᒋᐊᐧᓂᐡᑲᓇᒪᐠ ᑭᑐᑕᒧᐃᐧᓂᓇᐣ ᒥᓇ ᑲᔑ ᐅᓇᔓᐊᐧᓂᑎᓯᔭᐠ. 

"ᐊᓇ ᐃᐧᓂᑯ ᐊᔕ ᐁᑭ ᐅᑎᑕᒪᐠ ᒥᓇ ᐁᑭ ᐊᔭᒥᑕᒪᐠ ᐅᓇᑯᓂᑫᐃᐧᐣ ᑭᓇᐃᐧᐣᐟ ᒋᐅᓇᔓᐊᐧᑕᒪᐠ ᐊᐊᐧᔑᔑᐃᐧ
ᐱᒧᒋᑫᐃᐧᐣ, ᑭᔭᐸᐨ ᒥᐡᑕᐦᐃ ᐊᔭᒪᑲᐣ ᑫᐊᓄᑲᑌᑭᐣ, ᓇᐣᑕ ᑫᒋᐣ ᒥᔑᓄᔭᐦᑭ ᑕᐃᓯᓭ. ᐁᐧᐡᑲᐨ ᐊᔕ ᐅᐁᐧ ᑭᑐᐣᒋ
ᑲᓇᐊᐧᐸᒥᑯᒥᐣ, ᐁᑲᑫᐧ ᓂᑲᑌᓂᑯᔭᐠ ᐅᑭᒪᐃᐧᐣ, ᔕᑯᐨ ᒋᒥᑲᐃᐧᓄᑕᒪᐠ ᐅᐁᐧ ᑲᑭᐱᔑ ᐃᐧᓴᑫᐣᑕᒪᐠ ᒥᓇ ᒋᐅᒋ ᐊᓂ
ᒥᓄᔭᔭᐠ ᐅᐁᐧ ᐅᒋ ᒣᑲᐧᐨ ᐁᐱᒥ ᐊᓄᑲᑕᒪᐠ ᐃᒪ ᑲᐃᓇᑌᑭᐣ ᐅᓇᑯᓂᑫᐃᐧᐣ ᐯᓫ C-92. ᐁᑲᐧ ᑕᐡ ᐊᒥᐦᐅᐁᐧ
ᑫᑐᑕᒪᐠ ᒋᑲᐡᑭᑐᔭᐠ, ᒋᒪᒪᐃᐧ ᐊᓄᑲᑕᒪᐠ ᐃᒪ ᑭᑕᔑᑫᐃᐧᓂᓇᐣ. ᒥᔕ ᐅᒪ ᑫᐅᒋᓯᓭᐠ ᑭᑕᐧᑦ ᒋᐅᑦᐱᑲᐸᐃᐧᑕᒪᐠ
ᑭᑎᓇᑎᓯᐃᐧᓂᓇᐣ ᑲᐊᓂᔑᓂᓂᐃᐧᔭᐠ. ᑭᓂᒐᓂᔑᓇᐣ ᓄᑯᑦ ᑲᑭᔑᑲᐠ ᑭᐃᐧᐣᑕᒪᑯᒥᐣ ᐁᐦᐊᓂ ᒥᓄᐡᑲᒪᑲᑭᐣ ᐱᒪᑎᓯᐃᐧᓇᐣ
ᐁᓇᐣᑕᐁᐧᐣᑕᒧᐊᐧᐨ ᑲᐧᔭᐠ ᒋᓯᓭᑭᐣ ᑲᑭᓇ ᑫᑯᓇᐣ. ᐅᑕᔭᒥᑕᓇᐊᐧ. ᒪᐦᑎ ᑲᐃᐧᑕᓄᑭᒥᑎᒥᐣ ᒥᓇ ᒋᑭ ᐃᔑ ᒪᒋᓭᑭᐣ
ᐅᑫᐧᓂᐊᐧᐣ ᐅᓇᐣᑕᐁᐧᐣᑕᒧᐃᐧᓂᐊᐧ."

ᕑᐊᐧᐱᐣ ᐸᐣᑎᐣᐠ |
robinb@tikinagan.org    

ᐅᐱᔑᑯᑲᐣᐠ ᐃᐡᑯᓂᑲᐣ, ᑲᐧᐣᐡᑕᐣᐡ ᓫᐁᐠ ᐃᐡᑯᓂᑲᐣ

ᒥᔕ ᑲᐅᒋ ᓇᐣᑕᐁᐧᐣᑕᒪᐣᐠ ᒋᐃᐧᐣᑕᒪᐣ ᑭᑎᐸᒋᒧᐃᐧᓇᐣ. ᒥᐦᐃᒪ ᐁᑕ ᑫᐅᐣᒋᓭᑭᐣ ᒋᑭ ᓂᑲᓂ
ᒥᑲᓇᑲᐊᐧᑲᓄᐊᐧᐨ ᑭᓂᒐᓂᔑᓇᐣ ᐊᐣᑎ ᑫᔑ ᒪᒋᐡᑲᐊᐧᐨ. ᒥᑕᐡ ᐅᐁᐧ, ᑭᓂᒐᓂᔑᓇᐣ ᒥᓇ ᐅᐡᑲᑎᓴᐠ
ᒋᐅᒋ ᑭᑫᐣᑕᒧᐊᐧᐨ ᐊᐣᑎ ᑲᑭ ᐅᒋ ᒪᒋᓭᑭᐸᐣ, ᑲᑭᐱ ᐃᓇᑎᓯᔭᐠ. ᒥᑕᐁ ᐃᒪ ᑫᑭ ᐅᒋ ᑭᑫᐣᑕᒪᐠ
ᐊᓂᐣ ᑫᑭᔑ ᒪᒋᐡᑲᓂᐊᐧᐠ. 

ᐃᐧᐣᑕᒪᐃᐧᔑᓇᑦ ᑭᑎᐸᒋᒧᐃᐧᓇᐣ. ᐃᒪ ᑭᑕᔑᑫᐃᐧᓂᐠ ᓀᑫ, ᑭᑲᐱᓯᐣᑕᑯ ᒥᓇ ᒋᐅᒋ ᑭᑫᐣᑕᒪᐣᐠ ᐊᓂᐣ
ᑲᐃᐧ ᑐᑕᒪᐣ ᒋᐱᒧᑕᒪᓯᔭᐣ ᐊᐊᐧᔑ ᒥᓇ ᑎᐯᐣᒋᑫᐃᐧᐣ ᒥᓄᐱᒪᑎᓯᐃᐧᐣ ᐅᐃᐧᒋᐦᐃᑯᐊᐧᓂᐊᐧ
ᑭᓂᒐᓂᔑᐊᐧ. ᓂᑲ ᐱᒥ ᐃᐧᒋᐦᐊᒥᐣ ᑎᑭᓇᑲᐣ.



ᐊᔕ ᓇ ᑭᑲᐧᔭᐣᒋ ᓂᑲᓂᐡᑲᒪᐣ?

Follow the Path 
www.niigaanshkaawin.org

Scan M
e!

@Niigaanshkaawin


